
RAPPORT MILL-KUMMISSJONI LILL-PARLAMENT EWROPEW U LILL-
KUNSILL 

dwar il-missjoni u l-organizzazzjoni tal-Bord Ewropew dwar ir-Riskju Sistemiku 
(BERS) 

1. INTRODUZZJONI 

Il-kriżi finanzjarja globali fl-2008 kixfet lakuni fil-qafas regolatorju u superviżorju 
tal-Unjoni Ewropea. Is-superviżjoni baqgħet frammentata tul il-linji nazzjonali, ma 
kinitx iffukata biżżejjed fuq l-interdipendenza fis-sistema finanzjarja, ma kinitx 
tinvolvi biżżejjed skambju ta’ informazzjoni u koordinazzjoni bejn is-superviżuri u 
poġġiet ftit enfasi fuq is-superviżjoni makroprudenzjali. Abbażi tar-
rakkomandazzjonijiet tar-Rapport ta' de Larosière tal-20091, awtorità ġdida 
responsabbli mis-superviżjoni makroprudenzjali ġiet stabbilita fl-2010 – il-Bord 
Ewropew dwar ir-Riskju Sistemiku (BERS), bħala parti mis-Sistema Ewropea tas-
Superviżjoni Finanzjarja l-ġdida (ESFS) li hija magħmula wkoll minn tliet 
awtoritajiet makroprudenzjali settorjali Ewropej, l-Awtoritajiet Superviżorji 
Ewropej (ASE)2. 

F’konformità mal-Artikolu 20 tar-Regolament li jistabbilixxi l-BERS3, dan ir-
rapport jagħmel rieżami tal-missjoni u l-organizzazzjoni tal-BERS, inklużi 
kwistjonijiet relatati mal-ħatra tal-President tal-BERS, fid-dawl tal-esperjenza 
f’dawn l-aħħar tliet snin. Skont l-Artikolu 5(1) tar-Regolament, il-President tal-BĊE 
huwa maħtur bħala President tal-BERS għall-ewwel mandat ta’ ħames snin wara d-
dħul fis-seħħ tar-Regolament, jiġifieri mis-16 ta’ Diċembru 2010. Għall-mandati 
sussegwenti, il-President tal-BERS jinħatar skont il-modalitajiet li għandhom jiġu 
stabbiliti. Dan ir-rapport iwieġeb ukoll għar-rekwiżit ta’ rappurtaġġ fl-Artikolu 8 tat-
tieni Regolament dwar il-BERS4, li jiddefinixxi l-modalitajiet tal-appoġġ tal-BĊE 
lill-BERS.  

Għall-konsistenza, u minħabba li l-erba’ awtoritajiet huma parti mill-istess sistema 
superviżorja, il-Kummissjoni ddeċidiet li twettaq ir-rieżami tal-BERS u tal-ASE fl-
istess żmien sabiex tadotta u tippubblika żewġ rapporti ta’ rieżami – wieħed li jkopri 
l-BERS u l-ieħor li jkopri l-ASE – f'daqqa. L-għan ta’ dan ir-rapport huwa li 
jivvaluta l-missjoni u l-organizzazzjoni tal-BERS sa mill-bidu tiegħu, f’konformità 
mal-klawżoli ta’ rieżami taż-żewġ Regolamenti tal-BERS. Minbarra esperjenza 
diretta permezz tal-parteċipazzjoni tiegħu bħala membru tal-Bord Ġenerali tal-
BERS u korpi ta’ tmexxija jew konsultattivi oħra tal-BERS, ir-rieżami tal-
Kummissjoni tal-BERS ġie infurmat minn sorsi varji. L-ewwel nett, il-Kummissjoni 
analizzat evidenza minn seduta pubblika dwar ir-rieżami tas-ESFS fl-
24 ta’ Mejju 2013. It-tieni nett, il-Kummissjoni vvalutat ir-rispons li rċeviet mill-
proċess ta’ konsultazzjoni, li sar bejn is-26 ta’ April u l-31 ta’ Lulju 2013. Dan il-

                                                 
1 Ir-Rapport tal-Grupp ta' Livell Għoli dwar is-Sorveljanza Finanzjarja (immexxi minn Jacques de 

Larosière), 25 ta' Frar 2009; 
http://ec.europa.eu/internal_market/finances/docs/de_larosiere_report_en.pdf. 

2 Għar-regolamenti fundaturi tal-ASE ara ĠU L 331, 15.12.2010, p. 12. 
3  Ir-Regolament (UE) Nru 1092/2010 tal-Parlament Ewropew u tal-Kunsill tal-24 ta' Novembru 2010 

dwar is-sorveljanza makroprudenzjali tal-Unjoni tas-sistema finanzjarja u li jistabbilixxi Bord 
Ewropew dwar ir-Riskju Sistemiku (ĠU L 331, 15.12.2010, p. 1) (ir-Regolament tal-BERS). 

4  Ir-Regolament tal-Kunsill (UE) Nru 1096/2010 tas-17 ta’ Novembru 2010 li jagħti lill-Bank Ċentrali 
Ewropew kompiti speċifiċi rigward il-funzjonament tal-Bord Ewropew dwar ir-Riskju Sistemiku (ĠU 
L331, 15.12.2010, p. 162). 

proċess inkluda konsultazzjoni pubblika u konsultazzjoni mmirata, inklużi 
mistoqsijiet aktar dettaljati u tekniċi mmirati lejn l-ASE, l-awtoritajiet nazzjonali, l-
istituzzjonijiet u l-aġenziji rilevanti u l-partijiet kkonċernati ewlenin. Il-
Kummissjoni b’kollox rċeviet 137 tweġiba (94 għall-konsultazzjoni pubblika u 43 
għall-konsultazzjoni mmirata). It-tielet, il-Kummissjoni kkunsidrat il-kontribut 
ipprovdut mill-Grupp ta' Livell Għoli tal-BERS dwar ir-rieżami tal-BERS5 kif ukoll 
l-Opinjoni Konġunta tal-ASE dwar ir-rieżami tal-BERS6. Barra minn hekk, il-
Kummissjoni qieset studji u rapporti oħra dwar il-kwistjoni ppreżentata mill-FMI7. 
Fl-aħħar nett, l-istudju kkummissjonat mill-Parlament Ewropew (PE)8 dwar ir-
rieżami tal-BERS u r-riżoluzzjoni tal-PE b’rakkomandazzjonijiet lill-Kummissjoni 
dwar ir-Rieżami tas-ESFS9 u d-diskussjonijiet preċedenti ġew ikkunsidrati bir-
reqqa. Abbażi tal-kontribut minn dawn il-varji sorsi esterni – minn hawn 'il quddiem 
imsejħa sempliċement bħala "partijiet ikkonċernati" – il-Kummissjoni kompliet bil-
valutazzjoni meħtieġa fil-leġiżlazzjoni rilevanti10.  

Il-valutazzjoni tal-funzjonament tal-BERS f’dan il-mument hija kompitu kumpless 
għal żewġ raġunijiet ewlenin. L-ewwel nett, huwa diffiċli li tiġi vvalutata l-
prestazzjoni tal-BERS bħala l-awtorità makroprudenzjali li tħares 'il quddiem kif ġie 
stabbilit fl-eqqel tal-kriżi finanzjarja, filwaqt li l-mandat primarju tagħha huwa li 
tipprevjeni l-okkorrenza ta’ dawn il-kriżijiet. It-tieni nett, hemm żewġ riformi 
sinifikanti tal-qafas finanzjarju fil-proċess biex jiġi implimentat li se jkollhom 
impatt fuq ir-rwol tal-BERS, jiġifieri t-twaqqif ta’ Mekkaniżmu Superviżorju Uniku 
(SSM)11 fiż-Żona tal-Euro – u fi Stati Membri mhux taż-Żona tal-Euro, li 
stabbilixxew kooperazzjoni mill-qrib mal-BĊE – u d-dispożizzjonijiet dwar 
strumenti makroprudenzjali tad-Direttiva dwar ir-Rekwiżiti ta’ Kapital il-ġdida u r-
Regolament (CRD IV/CRR)12. Madankollu, it-taqsimiet li ġejjin tar-rapport 

                                                 
5  BERS, Grupp ta’ Livell Għoli dwar ir-Rieżami tal-BERS, il-Kontribut għar-Rieżami tal-BERS 

(previsti fir-Regolament tal-BERS), Marzu 2013;  
http://www.esrb.europa.eu/pub/pdf/other/130708_highlevelgroupreport.pdf?e913faa529f509c934cd48
4435ad13a8. 

6  L-Opinjoni Konġunta tal-ASE – rieżami tal-Bord Ewropew dwar ir-Riskju Sistemiku (BERS, is-
17 ta' Diċembru 2013, ASE-2013-035; 
https://eiopa.europa.eu/fileadmin/tx_dam/files/publications/opinions/ESAs_opinion_on_the_ESRB_re
view.pdf). 

7  European Union: Publication of Financial Sector Assessment Program Documentation – Technical 
Note on Macroprudential Oversight and the Role of the ESRB; IMF Country Report No. 13/70; 
Marzu 2013. 

8 European Parliament, Review of the New European System of Financial Supervision (ESFS) – Part 2: 
The Work of the European Systemic Risk Board (ESRB) (Awturi: Samuel McPhilemy u John Roche 
(Oxford Analytica)), Ottubru 2013;  

http://www.europarl.europa.eu/RegData/etudes/etudes/join/2013/507490/IPOL-
ECON_ET(2013)507490_EN.pdf. 

9  Ir-riżoluzzjoni tal-Parlament Ewropew tal-11 ta' Marzu 2014 li tinkludi rakkomandazzjonijiet lill-
Kummissjoni dwar ir-Rieżami tas-Sistema Ewropea tas-Superviżjoni Finanzjarja (SESF) 
(2013/2166(INL));  
http://www.europarl.europa.eu/sides/getDoc.do?pubRef=-//EP//TEXT+TA+P7-TA-2014-
0202+0+DOC+XML+V0//EN&language=EN#top. 

10  Cf. l-Artikolu 20 tar-Regolament tal-BERS u l-Artikolu 8 tar-Regolament tal-Kunsill (UE) 
Nru 1096/2010. Hija mistennija l-opinjoni tal-BĊE. 

11  Ir-Regolament tal-Kunsill (UE) Nru 1024/2013 tal-15 ta’ Ottubru 2013 li jikkonferixxi kompiti 
speċifiċi lill-Bank Ċentrali Ewropew fir-rigward ta’ politiki relatati mas-superviżjoni prudenzjali ta’ 
istituzzjonijiet ta’ kreditu (ĠU L 287, 29.10.2013, p. 63) (ir-Regolament li jistabblixxi l-SSM). 

12  Ir-Regolament (UE) Nru 575/2013 tal-Parlament Ewropew u tal-Kunsill tas-26 ta' Ġunju 2013 dwar ir-
rekwiżiti prudenzjali għall-istituzzjonijiet ta' kreditu u d-ditti tal-investiment u li jemenda r-
Regolament (UE) Nru 648/2012 (ĠU L 176, 27.6.2013, p. 1) u d-Direttiva 2013/36/UE tal-Parlament 

 

http://www.esrb.europa.eu/pub/pdf/other/130708_highlevelgroupreport.pdf?e913faa529f509c934cd484435ad13a8
http://www.esrb.europa.eu/pub/pdf/other/130708_highlevelgroupreport.pdf?e913faa529f509c934cd484435ad13a8
https://eiopa.europa.eu/fileadmin/tx_dam/files/publications/opinions/ESAs_opinion_on_the_ESRB_review.pdf
https://eiopa.europa.eu/fileadmin/tx_dam/files/publications/opinions/ESAs_opinion_on_the_ESRB_review.pdf
http://www.europarl.europa.eu/RegData/etudes/etudes/join/2013/507490/IPOL-ECON_ET(2013)507490_EN.pdf
http://www.europarl.europa.eu/RegData/etudes/etudes/join/2013/507490/IPOL-ECON_ET(2013)507490_EN.pdf
http://www.europarl.europa.eu/sides/getDoc.do?pubRef=-//EP//TEXT+TA+P7-TA-2014-0202+0+DOC+XML+V0//MT
http://www.europarl.europa.eu/sides/getDoc.do?pubRef=-//EP//TEXT+TA+P7-TA-2014-0202+0+DOC+XML+V0//MT

jiffukaw fuq attivitajiet tal-BERS sal-lum, li jenfasizzaw is-saħħiet u l-kisbiet 
ewlenin tal-BERS u jidentifikaw oqsma għal titjib potenzjali.  

2. IL-FUNZJONAMENT TAL-BERS (IL-MISSJONI U L-ORGANIZZAZZJONI) SA 
MIT-TWAQQIF 

2.1. Il-missjoni tal-BERS 

Il-mandat tal-BERS huwa ddefinit f’termini wesgħin fir-Regolament tal-BERS. 
Huwa responsabbli għas-sorveljanza makroprudenzjali tas-sistema finanzjarja fl-
Unjoni sabiex jikkontribwixxi għall-prevenzjoni jew il-mitigazzjoni tar-riskji 
sistemiċi għall-istabbiltà finanzjarja li jirriżultaw minn żviluppi fis-sistema 
finanzjarja. Huwa jikkontribwixxi għall-funzjonament bla xkiel tas-suq intern u 
b’hekk jiżgura li s-settur finanzjarju għandu rwol fit-trawwim tat-tkabbir ekonomiku 
sostenibbli. Ir-Regolament tal-BERS jiddefinixxi r-riskju sistemiku bħala "riskju ta’ 
tħarbit fis-sistema finanzjarja bil-potenzjal li jkun hemm konsegwenzi negattivi serji 
għas-suq intern u l-ekonomija reali. It-tipi kollha ta’ intermedjarji, swieq u 
infrastrutturi finanzjarji jistgħu jkunu potenzjalment importanti sistemikament sa 
ċertu livell"13.  

Ir-Regolament tal-BERS jenfasizza r-rwol preventiv tal-BERS fis-sens li għandu 
"jikkontribwixxi għall-prevenzjoni ta’ riskji sistemiċi" u "jevita perjodi ta’ diffikultà 
finanzjarja mifruxa". Barra minn hekk, il-BERS għandu "jidentifika u jagħti 
prijorità lir-riskji sistemiċi". 

Fit-twettiq tal-mandat makroprudenzjali tiegħu, il-BERS iwettaq numru ta’ 
funzjonijiet ewlenin, jiġifieri l-monitoraġġ tar-riskju, il-valutazzjoni tar-riskju u 
finalment, jekk ikun xieraq, l-adozzjoni ta’ twissijiet u rakkomandazzjonijiet għal 
azzjoni ta’ rimedju14. Barra minn rakkomandazzjonijiet ta' politika, il-BERS 
ippubblika numru ta' dokumenti rigward l-attività u x-xogħol analitiku tiegħu: 
tabelli tar-riskji trimestrali, rapporti tal-Kumitat Xjentifiku Konsultattiv (KXK) u 
karti u kummentarji okkażjonali oħrajn kif ukoll żewġ rapporti annwali. Skont ir-
Regolament tal-BERS, il-BERS jista’ biss joħroġ twissijiet u rakkomandazzjonijiet 
li mhumiex vinkolanti iżda li tkun tapplika għalihom proċedura "aġixxi jew spjega". 
L-użu ta’ strumenti mhux vinkolanti jagħti lill-BERS l-abbiltà li jinteraġixxi 
liberament ma’ kwalunkwe awtorità pubblika involuta fi kwistjonijiet finanzjarji u 
jiżgura kamp ta' applikazzjoni akbar fil-formulazzjoni ta’ kwalunkwe 
rakkomandazzjoni. Il-BERS jibbaża fuq l-influwenza u l-awtorità tiegħu (jiġifieri s-
setgħa ta’ reputazzjoni) sabiex jiżgura li tittieħed azzjoni xierqa b’risposta għat-
twissijiet u r-rakkomandazzjonijiet ta’ politika tiegħu. It-twissijiet u r-
rakkomandazzjonijiet jistgħu jsiru pubbliċi wara deċiżjoni mill-Bord Ġenerali tal-
BERS fuq bażi ta’ każ b’każ. Sal-lum, il-BERS ippubblika seba’ 
rakkomandazzjonijiet ta’ politika15.  

                                                                                                                                                 
Ewropew u tal-Kunsill tas-26 ta' Ġunju 2013 dwar l-aċċess għall-attività tal-istituzzjonijiet ta' kreditu u 
s-superviżjoni prudenzjali tal-istituzzjonijiet ta' kreditu u tad-ditti tal-investiment, li temenda d-
Direttiva 2002/87/KE u li tħassar id-Direttivi 2006/48/KE u 2006/49/KE (ĠU L 176, 27.6.2013, 
p. 338). 

13  Cf. l-Artikolu 2(c) tar-Regolament tal-BERS. 
14  Cf. l-Artikolu 3 tar-Regolament tal-BERS. 
15  Ir-Rakkomandazzjoni dwar is-self f’muniti barranin (ĠU C 342, 22.11.2011, p. 1); Ir-

Rakkomandazzjoni dwar finanzjament f’USD (ĠU C 72, 10.03.2012, p. 1), Rakkomandazzjoni dwar 
il-mandat makroprudenzjali tal-awtoritajiet nazzjonali (ĠU C 41, 14.2.2012, p. 2); Ir-

Bid-dħul fis-seħħ tal-qafas makroprudenzjali tas-CRD IV/CRR fl-
1 ta’ Jannar 2014, il-BERS qed jiżviluppa qafas analitiku u organizzattiv sabiex 
ikun jista’ jieħu f’idejh il-ħidmiet ġodda mogħtija lilu mil-leġiżlazzjoni, jiġifieri t-
twassil ta’ opinjonijiet u/jew rakkomandazzjonijiet lill-Istati Membri fir-rigward tal-
użu ta’ għodod makroprudenzjali (jiġifieri bafers kapitali kontroċikliċi, bafer tar-
riskju sistemiku), inkluża l-possibbiltà li jiġu imposti rekwiżiti prudenzjali iktar 
stretti skont l-Artikolu 458 tas-CRR (il-"klawżola tal-flessibilità"). Bil-ħsieb li 
jħaddem il-qafas makroprudenzjali, il-BERS ippubblika f’Marzu 2014 Rapport ta' 
Relazzjoni Unika16 li jipprovdi l-ewwel ħarsa ġenerali lejn il-qafas 
makroprudenzjali l-ġdid fl-UE kif ukoll Manwal17 dettaljat li għandu l-għan li jagħti 
gwida lill-awtoritajiet nazzjonali għall-użu tal-istrumenti l-ġodda. Il-BĊE wkoll se 
jaqdi rwol ewlieni f’dan il-qasam fil-futur. Skont l-Artikolu 5 tar-Regolament li 
jistabbilixxi l-SSM, il-BĊE se jkollu kompetenzi makroprudenzjali speċifiċi fiż-
Żona tal-Euro – u fi Stati Membri mhux fiż-Żona tal-Euro li stabbilixxew 
kooperazzjoni mill-qrib mal-BĊE – u b'mod notevoli se jkun jista' jimponi bafers 
makroprudenzjali iktar stretti minn dawk adottati fil-livell nazzjonali.  

2.2. L-organizzazzjoni tal-BERS 

Il-BERS għandu struttura organizzazzjonali kumplessa, li tirrifletti xewqa biex 
jinġabar l-għarfien espert meħtieġ kemm fuq livell nazzjonali - li jinvolvi l-banek 
ċentrali nazzjonali u s-superviżuri-, u fil-livell Ewropew - li jinvolvi l-BĊE, il-
Kummissjoni, il-Kumitat Ekonomiku u Finanzjarju (KEF), u l-ASE. Il-qafas 
istituzzjonali tal-BERS huwa magħmul minn Bord Ġenerali, Kumitat ta’ Tmexxija, 
Kumitat Tekniku Konsultattiv (ATC) u Kumitat Xjentifiku Konsultattiv (SSC). Il-
ħidma ta’ dawn id-diversi fora hija appoġġata mis-Segretarjat tal-BERS18. Il-Bord 
Ġenerali tal-BERS, li attwalment fih 67  membru, huwa l-korp deċiżjonali prinċipali 
tal-BERS. Kull wieħed mit-38 membru attwali tal-Bord Ġenerali bi dritt għall-vot19 
ikollu vot wieħed u l-Bord Ġenerali normalment jiddeċiedi b’maġġoranza sempliċi. 
Maġġoranza ta’ żewġ terzi hija meħtieġa biex tiġi adottata rakkomandazzjoni jew 
biex twissija jew rakkomandazzjoni ssir pubblika20. Il-membri tal-Bord Ġenerali 
mingħajr dritt għall-vot (bħalissa 29 membru) jinkludu rappreżentant wieħed ta’ 
livell għoli għal kull Stat Membru tal-awtoritajiet superviżorji nazzjonali kompetenti 
u l-President tal-KEF. B’mod ġenerali, il-modalitajiet tal-votazzjoni fil-Bord 
Ġenerali kienu meqjusa xierqa mill-partijiet ikkonċernati. Il-Kumitat ta’ Tmexxija 

                                                                                                                                                 
Rakkomandazzjoni dwar il-finanzjament tal-istituzzjonijiet tal-kreditu (ĠU C 119, 25.4.2013, p. 1), ir-
Rakkomandazzjoni dwar il-fondi tas-suq monetarju (ĠU C 146, 25.5.2013, p. 1); Ir-
Rakkomandazzjoni dwar l-objettivi intermedji u l-istrumenti ta' politika makroprudenzjali (ĠU C 170, 
15.6.2013, p. 1); Ir-Rakkomandazzjoni dwar il-gwida għall-istabbiliment ta' rati tal-bafer kontroċikliku 
(BERS/2014/1; 30.06.2014). 

16  Flagship Report on Macro-prudential Policy in the Banking Sector;  
http://www.esrb.europa.eu/pub/pdf/other/140303_flagship_report.pdf?31b5f8e9c568a6ca55d8bd08d3
6b1eb8. 

17  ESRB Handbook on Operationalising Macro-prudential Policy in the Banking Sector; 
http://www.esrb.europa.eu/pub/pdf/other/140303_esrb_handbook.pdf?d15dae97dfb3b9136f3d130ba18
5dfe9 

18  L-Artikolu 2(e) tar-Regolament tal-Kunsill (UE) Nru 1096/2010. 
19  Il-President u l-Viċi President tal-BĊE; il-Gvernaturi tal-banek ċentrali nazzjonali; Membru tal-

Kummissjoni; il-President tal-Awtorità Superviżorja Ewropea (l-Awtorità Bankarja Ewropea); il-
President tal-Awtorità Superviżorja Ewropea (l-Awtorità Ewropea tal-Assigurazzjoni u l-Pensjonijiet 
tax-Xogħol); il-President tal-Awtorità Superviżorja Ewropea (l-Awtorità Ewropea tat-Titoli u s-
Swieq); il-President u ż-żewġ Viċi Presidenti tal-Kumitat Xjentifiku Konsultattiv; il-President tal-
Kumitat Tekniku Konsultattiv. 

20  L-Artikolu 10 tar-Regolament tal-BERS. 

magħmul minn 14-il membru tal-Bord Ġenerali huwa responsabbli għall-
preparazzjoni tal-laqgħat tal-Bord Ġenerali. Il-ATC jirrifletti l-kompożizzjoni tal-
Bord Ġenerali fuq livell aktar tekniku. Il-SSC ġie stabbilit biex iwassal perspettiva 
xjentifika differenti u aktar esterna, għall-ħidma tal-BERS. Huwa magħmul minn 
15-il membru, li jirrappreżentaw firxa wiesgħa ta’ ħiliet u għarfien espert. 

Il-BERS jibbaża fuq il-BĊE għal appoġġ analitiku, finanzjarju u amministrattiv. 
Fiż-żmien tal-bidu tal-BERS, l-għażla tal-BĊE bħala istituzzjoni ospitanti kienet 
iggwidata minn għadd ta’ kunsiderazzjonijiet. L-għan ewlieni kien li jiġi bbażat fuq 
l-għarfien espert eżistenti tal-BĊE fil-qasam tal-istabbiltà finanzjarja. Il-prossimità 
tal-politika makroprudenzjali għall-funzjoni tal-politika monetarja ġiet meqjusa 
wkoll bħala assi. Il-fatt li l-BERS ikun jista' jibbenefika mill-appoġġ analitiku, 
finanzjarju u amministrattiv tal-BĊE kien meqjus strumentali għas-suċċess futur 
tiegħu. Aktar importanti minn hekk, il-BERS jista’ jibbenefika mill-viżibbiltà, l-
indipendenza u r-reputazzjoni qawwija tal-BĊE. Bl-istess mod, ġie deċiż li l-ewwel 
President tal-BERS għandu jkun il-President tal-BĊE għal mandat ta’ ħames snin. 
Billi l-BERS ma għandu l-ebda setgħa vinkolanti, iżda jibbaża fuq il-persważjoni 
morali u l-pressjoni mill-pari, ġie meqjus xieraq li tintagħżel persuna magħrufa u 
kredibbli bħala l-President tal-BERS. Il-klawżola ta’ rieżami fir-Regolament tal-
BERS speċifikament tirreferi għall-arranġamenti għall-ħatra jew l-elezzjoni tal-
President tal-BERS21. 

Il-BERS huwa responsabbli quddiem il-Parlament u l-Kunsill. Huwa meħtieġ li 
jipprovdi informazzjoni dwar l-azzjonijiet tiegħu lill-Parlament Ewropew u lill-
Kunsill22. Mill-inqas darba kull sena, u aktar ta’ spiss f’każ ta’ diffikultà finanzjarja 
mifruxa, il-President tal-BERS jiġi mistieden għal seduta ta’ smigħ fil-Parlament 
Ewropew. Is-seduti ta’ smigħ tal-President tal-BERS ġeneralment iseħħu flimkien 
ma’ seduti ta’ smigħ tal-President tal-BĊE. Il-President tal-BERS jorganizza wkoll 
diskussjonijiet orali kunfidenzjali, tal-anqas darbtejn fis-sena mal-President u l-Viċi 
Presidenti tal-Kumitat għall-Affarijiet Ekonomiċi u Monetarji tal-Parlament 
Ewropew.  

Il-BERS huwa parti mis-SESF u ngħatat attenzjoni partikolari fir-Regolamenti 
bażi għall-interazzjoni bejn il-BERS u l-ASE. Waħda mill-akbar lezzjonijiet tal-
kriżi finanzjarja kienet li, biex ikollhom sistema finanzjarja stabbli, is-superviżuri 
mikroprudenzjali għandhom jinteraġixxu mill-qrib mal-livell makroprudenzjali 
ġdid. Iż-żewġ pilastri tas-sistema superviżorja ġdida huma essenzjali biex jinkisbu 
sinerġiji siewja bejn il-livell mikro u makro, għat-tisħiħ reċiproku tal-impatt fuq l-
istabbiltà finanzjarja u biex jiġi bbenefikat minn qafas superviżorju integrat bis-sħiħ. 
Interazzjoni mill-qrib hija żgurata permezz ta’ cross membership fost l-erba’ 
awtoritajiet. Ir-Regolamenti tal-ASE23 jispeċifikaw ukoll il-proċeduri li għandhom 
jiġu segwiti mill-ASE sabiex jaġixxu fuq ir-rakkomandazzjonijiet mill-BERS u kif 
l-ASE għandhom jużaw is-setgħat tagħhom sabiex jiżguraw segwitu f’waqtu għar-
rakkomandazzjonijiet indirizzati lil awtorità superviżorja nazzjonali kompetenti 
waħda jew aktar. Il-kooperazzjoni bejn il-BERS u l-ASE hija importanti wkoll fil-
qasam tal-ittestjar tal-istress.  

                                                 
21  Cf. l-Artikolu 20 ikkunsidrat flimkien mal-Artikolu 5 tar-Regolament tal-BERS. 
22  Cf. l-Artikolu 19 tar-Regolament tal-BERS. 
23  Cf. l-Artikolu 36 tar-Regolamenti li jistabbilixxu l-ASE (ara n-nota f'qiegħ il-paġna 2). 

3. VALUTAZZJONI TAX-XOGĦOL TAL-BERS: L-IKBAR QAWWIET U OQSMA 
GĦAL TITJIB. 

Il-partijiet ikkonċernati kienu f’ħafna aspetti sodisfatti bil-ħidma tal-BERS fl-ewwel 
snin mill-bidu tiegħu. Kważi kollha enfasizzaw l-importanza ta’ sorveljanza 
makroprudenzjali u l-ħtieġa għal koordinazzjoni fl-użu ta’ għodod makroprudenzjali 
mill-Istati Membri. Madankollu, il-partijiet ikkonċernati ġeneralment ħassew li kien 
kmieni wisq biex jiffurmaw opinjoni sostanzjata dwar l-impatt tat-twissijiet u r-
rakkomandazzjonijiet tal-BERS. Il-BERS għadu kif iffinalizza l-qafas ta' 
valutazzjoni tal-impatt tiegħu u hemm bżonn ta’ aktar żmien biex tinkiseb fehma 
aħjar u aktar fil-fond dwar kif id-destinatarji rreaġixxew. 
Filwaqt li l-ESRB huwa meqjus bħala komponent ewlieni tas-SESF, ħafna partijiet 
ikkonċernati identifikaw oqsma għal titjib. Dawn l-oqsma għal titjib prinċipalment 
jirrelataw mal-identità organizzattiva, il-governanza interna u l-għodod disponibbli 
(jiġifieri twissijiet u rakkomandazzjonijiet).  

3.1. L-IKBAR QAWWIET  

Il-qawwiet u s-suċċessi tal-BERS ġew enfasizzati minn ħafna partijiet ikkonċernati. 
Il-BERS jibbaża fuq firxa unika u wiesgħa ta’ għarfien espert, huwa rnexxielu 
jqajjem għarfien fuq kwistjonijiet ta’ stabbiltà finanzjarja fost dawk li jfasslu l-
politika, u beda jiżviluppa ħidma analitika utli u promettenti, notevolment fuq l-
interkonnettività.  

Fir-rigward tal-mandat u s-setgħat tal-BERS, il-maġġoranza l-kbira tal-partijiet 
ikkonċernati jaqblu mal-opinjoni li l-mandat tal-BERS kien wiesa' biżżejjed u l-
partijiet ikkonċernati kollha kienu sodisfatti bin-natura progressiva u preventiva tal-
mandat tal-BERS. Il-partijiet ikkonċernati kollha kienu wkoll sodisfatti bin-natura 
mhux vinkolanti tat-twissijiet u r-rakkomandazzjonijiet tal-BERS, li ġiet 
ikkunsidrata li toqgħod sew mal-mandat u l-kamp ta' applikazzjoni wiesgħin tal-
BERS. L-ebda parti kkonċernata ma talbet għal bidla f’dan il-qasam. Hemm ftehim 
ġenerali li l-mekkaniżmu ta' "aġixxi jew spjega" għandu jibqa’ parti essenzjali mis-
sistema ta’ twissijiet u rakkomandazzjonijiet, li għandu jkun kapaċi li jagħmel 
konsenja f’waqtha u flessibbli. 

Matul il-kriżi, il-BERS ipprovda forum uniku għal diskussjoni fl-ogħla livell bejn 
il-bankiera ċentrali, is-superviżuri nazzjonali u l-awtoritajiet Ewropej dwar 
kwistjonijiet ta’ stabbiltà finanzjarja. Il-BERS jiġbor flimkien firxa wiesgħa ta’ 
għarfien espert fis-setturi finanzjarji u l-pajjiżi, li ġie rikonoxxut minn ħafna partijiet 
ikkonċernati li huwa qawwa ewlenija. Ir-rwol tas-Segretarjat tal-BERS ġeneralment 
kien meqjus bħala pożittiv mill-partijiet ikkonċernati. Huwa kellu rwol ewlieni fl-
istabbiliment ta’ proċeduri interni, billi żviluppa metodi ta’ ħidma u għodod (pereż. 
il-websajt tal-BERS, l-applikazzjoni tal-IT tal-BERS) u l-preparazzjoni u l-
organizzazzjoni ta’ laqgħat b’mod effettiv. Huwa kien ukoll involut b’mod attiv fix-
xogħol analitiku tal-BERS. Ir-riżorsi allokati għas-Segretarjat tal-BERS, 
madankollu, kienu meqjusa minn xi partijiet ikkonċernati bħala insuffiċjenti. 

Il-BERS ikkontribwixxa għall-introduzzjoni ta’ dimensjoni makroprudenzjali 
għal politiki u regolamenti finanzjarji. Il-politika makroprudenzjali kienet l-
innovazzjoni ewlenija tar-Rapport ta' de Larosière. Qabel l-istabbiliment tal-BERS, 
ma kien hemm l-ebda awtorità fl-Unjoni Ewropea involuta b’mod attiv fis-
superviżjoni makroprudenzjali. Filwaqt li l-ASE essenzjalment bnew fuq attivitajiet 
li diġà twettqu fuq livell nazzjonali, il-qasam ta’ kompetenza tal-BERS kien fil-

biċċa l-kbira territorju ġdid. Minħabba l-attivitajiet tiegħu, notevolment iżda mhux 
biss permezz tat-twissijiet u r-rakkomandazzjonijiet tiegħu, il-BERS irnexxielu 
jagħmel lil dawk li jfasslu l-politika aktar sensittivi għar-riskju sistemiku u t-tħassib 
dwar l-istabbiltà finanzjarja.  

Il-BERS għandu rwol ewlieni fl-istabbiliment ta’ qafas makroprudenzjali fl-
Unjoni Ewropea. L-ATC huwa involut b’mod attiv fl-istabbiliment ta' qafas 
konsistenti madwar l-Istati Membri. Huwa pprepara żewġ rakkomandazzjonijiet 
għal dan l-għan, li t-tnejn li huma ġew adottati u ppubblikati mill-Bord Ġenerali: 
waħda dwar in-neċessità li jiġu stabbiliti awtoritajiet makroprudenzjali nazzjonali 
b'mandat speċifiku; u l-oħra fuq l-objettivi u l-istrumenti tal-politiki 
makroprudenzjali. Ir-rakkomandazzjoni dwar awtoritajiet makroprudenzjali kellha 
impatt ferm tanġibbli. Bħala tweġiba, – kif ukoll bħal konsegwenza għad-dħul fis-
seħħ tas-CRD IV/CRR f'Jannar 2014, li jirrikjedi lill-Istati Membri li jaħtru 
"awtorità maħtura" responsabbli li tibda l-bafers makroprudenzjali l-ġodda – l-Istati 
Membri kollha stabbilixxew jew jinsabu fil-proċess li jistabbilixxu awtoritajiet 
makroprudenzjali nazzjonali (għalkemm wieħed għandu jinnota li mhux dawn l-
awtoritajiet kollha huma attwalment rappreżentati fil-BERS). Ir-rwol il-ġdid tal-
BERS ta’ koordinatur tal-politiki makroprudenzjali tal-Istati Membri taħt is-CRD 
IV/CRR huwa konsistenti mal-objettiv li jinsab imnaqqax fir-Regolament tal-BERS 
li għandu jikkontribwixxi direttament għal struttura superviżorja integrata tal-Unjoni 
li hija neċessarja sabiex tippromwovi risposti ta' politika f’waqthom u konsistenti 
fost l-Istati Membri, u b’hekk jiġu evitati approċċi diverġenti u jittejjeb l-operat tas-
suq intern. Bil-ħsieb għall-kompetenzi makroprudenzjali li ġejjin tal-BĊE fiż-Żona 
tal-Euro u fi Stati Membri mhux tal-euro li stabbilixxew kooperazzjoni mill-qrib 
mal-BĊE, jeħtieġ li tkun żgurata interazzjoni xierqa bejn il-BĊE u l-BERS. 

Il-BERS qed jiżviluppa xogħol analitiku importanti dwar kwistjonijiet 
makroprudenzjali trasversali (pereż. l-attività bankarja żejda, l-interkonnettività). 
Il-ħidma reċenti fuq il-kanali ta’ kontaġju permezz ta’ swaps ta’ inadempjenza tal-
kreditu (CDS) jew finanzjament interbankarju hija partikolarment interessanti f’dan 
ir-rigward. Bosta partijiet ikkonċernati enfasizzaw l-importanza ta’ din il-ħidma 
riċenti u jissuġġerixxu li għandha tiġi żviluppata aktar. Il-parteċipazzjoni ta' 
superviżuri mikroprudenzjali fil-ħidma tal-BERS kif ukoll il-parteċipazzjoni tal-
BERS fil-ħidma tal-ASE hija essenzjali sabiex jiġi żgurat li l-valutazzjoni tar-riskju 
makroprudenzjali tkun ibbażata fuq informazzjoni sħiħa u preċiża. B’mod ġenerali, 
il-kooperazzjoni bejn il-BERS u l-ASE hija meqjusa li ħadmet tajjeb, iżda ħafna 
mill-partijiet ikkonċernati kieku jilqgħu aktar ħidma konġunta – pereż. l-
istabbiliment ta’ tabella tar-riskji komuni. Ta' min jinnota wkoll ir-rwol li dejjem 
qed jikber tal-BERS fl-ittestjar tal-istress u li ġie milqugħ minn ħafna partijiet 
ikkonċernati.  

L-arranġamenti ta’ kontabilità attwali ġew meqjusa mill-partijiet ikkonċernati 
bħala xierqa, peress li dawn jippermettu djalogu xieraq filwaqt li jiżguraw 
kunfidenzjalità sħiħa għal informazzjoni sensittiva. 

3.2. OQSMA FEJN JISTA' JSIR TITJIB  

L-oqsma għal titjib potenzjali identifkati mill-partijiet ikkonċernati jirrelataw 
prinċipalment ma' tliet aspetti: l-identità organizzattiva tal-BERS, l-organizzazzjoni 
interna tal-BERS u l-istrutturi ta' ħidma tiegħu, u l-għodod u s-setgħat li jista' juża, li 
jistgħu jiġu estiżi biex ikabbru l-funzjoni ta' twissija bikrija. 

3.2.1. Identità organizzattiva  

L-inkarigu tal-funzjoni tal-President tal-BERS lill-President tal-BĊE għall-ewwel 
ħames snin wara l-bidu tal-BERS ippermetta lill-BERS li jibbenefika mill-viżibilità, 
l-indipendenza u r-reputazzjoni tajba tal-BĊE. Peress li l-mandat tal-ewwel 
President se jiskadi ħames snin wara d-dħul fis-seħħ tar-Regolament tal-BERS, 
jiġifieri fis-16 ta’ Diċembru 2015, ir-Regolament se jkollu jiġi rieżaminat sabiex tiġi 
żgurata ċarezza ġuridika. Peress li l-BERS għandu setgħat mhux vinkolanti, iżda 
jserraħ fuq il-persważjoni morali u l-pressjoni mill-pari, persuna magħrufa sew u 
kredibbli bħala President tal-BERS għandha ħafna mertu.  

Ħafna partijiet ikkonċernati enfasizzaw il-ħtieġa li tissaħħaħ l-identità tal-BERS. 
Ħafna partijiet ikkonċernati insistew fuq il-ħtieġa li tissaħħaħ l-awtonomija tal-
BERS, filwaqt li titħalla tkompli tiddependi fuq ir-reputazzjoni u l-għarfien espert 
tal-BĊE. Din il-kwistjoni ġiet indirizzata wkoll fir-Riżoluzzjoni tal-PE. F’dan il-
kuntest, il-possibbiltà ta’ struttura maniġerjali b’żewġ livelli ġiet issuġġerita minn xi 
partijiet ikkonċernati. Il-BERS kieku jkompli jkun ippresedut mill-President tal-
BĊE, iżda funzjoni ġdida ta’ Direttur Amministrattiv full-time tkun maħluqa. 
Filwaqt li l-President tal-BĊE jkompli jippresjedi l-Bord Ġenerali tal-BERS, l-ogħla 
korp tat-teħid tad-deċiżjonijiet tal-BERS, id-Direttur Amministrattiv, ikun 
responsabbli mill-attività ta’ kuljum tal-BERS kif ukoll ikun jista’ jirrappreżenta 
lill-BERS f’ċerti fora ewlenin, pereż. fil-KEF. Il-ħatra ta' "President eżekuttiv" ġiet 
ukoll irrakkomandata fir-Riżoluzzjoni tal-PE.  

3.2.2. Organizzazzjoni interna u strutturi ta’ ħidma  

Skont il-maġġoranza tal-partijiet ikkonċernati, l-istruttura attwali u l-arranġamenti 
ta’ governanza tal-BERS jistgħu jittejbu sabiex jiġi żgurat teħid tad-deċiżjonijiet 
aktar effiċjenti.  

Id-daqs tal-Bord Ġenerali jista' jitnaqqas. Kważi l-partijiet ikkonċernati kollha 
identifikaw id-daqs kbir tal-Bord Ġenerali (67 membru) bħala problema potenzjali u 
xi wħud qalu l-istess ħaġa għad-daqs tal-ATC. Jekk il-ġbir flimkien ta' firxa wiesgħa 
ta' għarfien espert huwa ġeneralment meqjus bħala assi, bosta partijiet ikkonċernati 
enfasizzaw li d-daqs attwali tal-Bord Ġenerali għandu nuqqasijiet fir-rigward tal-
funzjonament ta’ laqgħat u diskussjonijiet, il-possibbiltà li jiskambja informazzjoni 
kunfidenzjali u sensittiva kif ukoll it-teħid ta’ deċiżjonijiet bla xkiel. Il-Kumitat ta' 
Tmexxija, li d-daqs tiegħu hu aktar limitat (jiġifieri 14-il membru tal-Bord 
Ġenerali), huwa aktar adattat għad-diskussjoni ta’ kwistjonijiet sensittivi iżda ma 
għandux is-setgħa li jiddeċiedi u r-rwol tiegħu huwa għalhekk limitat għat-tħejjija 
tal-laqgħat tal-Bord Ġenerali. Ċerti partijiet ikkonċernati ssuġġerew li jekk tiżdied 
il-frekwenza tal-laqgħat tal-Kumitat ta’ Tmexxija dan ikun jista' jikkontribwixxi 
għat-tisħiħ tar-rwol tiegħu. Bosta partijiet ikkonċernati argumentaw li hemm lok 
għalfejn għandu jitnaqqas id-daqs tal-Bord Ġenerali (pereż. billi tiġi llimitata r-
rappreżentazzjoni tal-Istati Membri għal rappreżentant wieħed) jew għalfejn 
jingħataw aktar setgħat lill-Kumitat ta’ Tmexxija li l-kompożizzjoni tiegħu tista’ tiġi 
modifikata wkoll, b’mod partikolari iżda mhux biss minħabba l-ħolqien tal-MSU. 
Xi partijiet ikkonċernati ssuġġerew ukoll li l-kompożizzjoni tal-Bord Ġenerali 
tista' tiġi emendata bil-ħsieb li tiġi bbilanċjata mill-ġdid l-enfasi tal-BERS 
madwar is-setturi u tissaħħaħ il-perspettiva Ewropea. Il-membri jistgħu, 
pereżempju, jirrappreżentaw diversi istituzzjonijiet fl-istess Stat Membru jew anki 
diversi Stati Membri. Fattur ieħor li ġie identifikat bħala li possibbilment 
jikkontribwixxi għal ċertu "preġudizzju bankarju" huwa l-persunal tas-Segretarjat 
tal-BERS minn banek ċentrali, li iktar naturalment ikun qed jiffoka fuq kwistjonijiet 
bankarji (il-maġġoranza tal-Banek Ċentrali Nazzjonali huma responsabbli għas-

superviżjoni bankarja) milli fuq setturi finanzjarji oħra. Barra minn hekk, għandu 
jiġi rikonoxxut ukoll li l-banek huma tipikament is-sorsi ewlenin tar-riskju 
sistemiku, għalhekk l-enfasi hija motivata wkoll mir-riskju ogħla li s-settur bankarju 
jiġġenera.  

Ġie ssuġġerit li l-kompożizzjoni taż-żewġ kumitati konsultattivi tista’ tiġi 
rieżaminata. Kien hemm kuntrast fir-reazzjonijiet li ġew riċevuti matul il-
konsultazzjoni dwar il-ħidma taż-żewġ kumitati konsultattivi. Fir-rigward tal-ATC, 
ħafna minn dawk li wieġbu faħħru l-Kumitat għall-għoti ta’ kontribut regolari lill-
aġenda tal-Bord Ġenerali tal-BERS. Madankollu, oħrajn enfasizzaw li kien wisq 
orjentat lejn l-attività bankarja u kellu ċertu preġudizzju nazzjonali fl-approċċ tiegħu 
għar-riskju sistemiku. Ġie ssuġġerit li n-numru ta’ membri tal-ATC jista' jitnaqqas, 
filwaqt li tintuża s-soluzzjoni li tista' tinżamm għall-Bord Ġenerali. Fir-rigward tal-
KXK, il-partijiet ikkonċernati nnutaw il-kontribut inqas frekwenti tiegħu mill-ATC. 
Madankollu, f’termini ta’ sustanza, il-ħidma tiegħu hija ġeneralment meqjusa aktar 
innovattiva u mhux komuni minn dik tal-ATC. Uħud minn dawk li wieġbu 
pproponew li ż-żewġ kumitati konsultattivi jingħaqdu sabiex jikkombinaw il-
metodu ta’ ħidma tal-ATC u l-approċċ mhux komuni tal-KXK.  
3.2.3. L-għodod tal-BERS 

Il-komunikazzjoni u l-interazzjoni tal-BERS ma’ istituzzjonijiet u korpi oħra huma 
kkunsidrati minn ħafna partijiet ikkonċernati bħala li jistgħu jittejbu u li jserrħu wisq 
fuq strumenti formali ta’ twissijiet u rakkomandazzjonijiet. 

Il-partijiet ikkonċernati talbu għal aktar trasparenza bħala mezz biex jissaħħaħ il-
mekkaniżmu "aġixxi jew spjega" (pereż. il-pubblikazzjonijiet tat-twissijiet u r-
rakkomandazzjonijiet, aktar trasparenza dwar is-segwitu minn destinatarji, eċċ.). 
Il-partijiet ikkonċernati ssuġġerew ukoll li l-mekkaniżmu "aġixxi jew spjega" 
jista’ jittejjeb permezz ta’ interazzjoni aħjar ma’ korpi Ewropej oħra, notevolment 
il-KEF. Interazzjoni aħjar u bikrija tista’ ssaħħaħ l-impatt tal-azzjonijiet tal-BERS u 
tqajjem kuxjenza fost l-Istati Membri fuq l-impatt tad-deċiżjonijiet ta’ politika 
tagħhom dwar l-istabbiltà finanzjarja. Uħud – b'mod notevoli r-rapport mill-esperti 
ta' livell għoli mill-ATC u l-KXK – enfasizzaw li Direttur Amministrattiv full-time 
tal-BERS24 jista' jikkontribwixxi għal interazzjoni b'inqas xkiel ma' destinatarji 
potenzjali fi stadju bikri, b'hekk l-azzjoni tal-BERS issir iktar effettiva. 

Rigward l-intervent tal-BERS fil-qasam tal-leġiżlazzjoni, ċerti partijiet 
ikkonċernati ssuġġerew li jista' jkun aħjar bil-għan li jiġi evitat involviment fi 
stadju tard ħafna tal-proċess leġiżlattiv jew anki wara li l-leġiżlazzjoni tkun ġiet 
adottata. Il-previżjoni ta' kontribut bikri tista' tevita l-ineffiċjenzi kkawżati minn 
dewmien fl-involviment– kif ġara fil-każ tas-CRD IV/CRR. F’dan il-kuntest, ġie 
argumentat li l-involviment tal-BERS jista’ jiġi ristrett biex jidentifika oqsma għal 
azzjoni leġiżlattiva futura. Partijiet ikkonċernati oħra pproponew li l-BERS jista’ jiġi 
kkonsultat qabel l-adozzjoni ta’ proposta leġiżlattiva fil-qasam tal-istabbiltà 
finanzjarja.  

Hemm ħsieb fost il-partijiet ikkonċernati li l-komunikazzjonijiet esterni tal-BERS 
jistgħu jiġu msaħħa. Ir-rwol tal-BERS huwa li jissorvelja u jivvaluta r-riskji għas-
sistema finanzjarja, iżda jiddependi fuq korpi oħrajn u l-Istati Membri biex 
jimplimenta politiki makroprudenzjali biex itaffi dawk ir-riskji. Il-prestazzjoni 
tiegħu hija, għalhekk, kontinġenti fuq kemm hu jmexxi r-relazzjonijiet mal-partijiet 

                                                 
24  Ara t-Taqsima 3.2.1 hawn fuq. 

ikkonċernati l-oħra u l-Istati Membri. Huwa jiddependi wkoll minn informazzjoni 
minn dawn il-korpi biex jinforma x-xogħol tiegħu. Xi partijiet interessati jaraw lok 
għalxiex jittejbu l-kwalità u l-puntwalità tal-komunikazzjonijiet tal-BERS kemm 
internament, ma’ korpi oħra tas-SESF u s-sistema Ewropea ta’ Banek Ċentrali 
(SEBĊ) iżda wkoll fil-konfront ta' pari barranin u internazzjonali (il-Kunsill għas-
Sorveljanza tal-Istabbiltà Finanzjarja tal-Istati Uniti, il-Bord għall-Istabbiltà 
Finanzjarja, il-Kumitat ta’ Basel dwar is-Superviżjoni Bankarja, l-FMI), il-
parteċipanti fis-suq u l-pubbliku inġenerali. Ir-rwol potenzjali ta’ Direttur 
Amministrattiv full-time jista’ jgħin biex tiżdied il-viżibbiltà tal-BERS u jiffaċilita 
strateġija tal-komunikazzjoni aktar proattiva u koerenti.  

Il-partijiet ikkonċernati identifikaw ħtieġa li jittejbu l-proċessi biex jittrattaw mal-
iskambju ta’ dejta bejn il-BERS u l-ASE fis-SESF. Hemm proċess ta' 
approvazzjoni dettaljat u twil li permezz tiegħu l-BERS jirċievi d-dejta, li jista' 
jaffettwa l-puntwalità u l-impatt tal-prodott tiegħu. Bosta passi ta’ approvazzjoni 
huma duplikazzjonijiet. Ġie argumentat li dawn il-proċessi għandhom jiġu 
ssimplifikati sabiex jittejbu l-effiċjenza u l-effettività. Dewmien fl-aċċess għad-dejta 
jfisser li l-BERS jista' ma jkunx jista' joħroġ twissijiet u rakkomandazzjonijiet qabel 
ir-riskji jattwaw ruħhom – dan jista’ jaffettwa ħażin il-kapaċità tiegħu ta’ twissija 
bikrija. 

L-għodod tal-BERS jistgħu jitwessgħu biex jinkludu aktar setgħat ta' persważjoni. 
Il-BERS ħareġ sensiela ta’ rakkomandazzjonijiet formali matul l-aħħar tliet snin. Il-
puntwalità tar-rakkomandazzjonijiet tal-BERS ġiet ikkritikata minn xi partijiet 
ikkonċernati, wara li xi rakkomandazzjonijiet waslu tard u, f’każ wieħed, wara li l-
problema kienet diġà ġiet indirizzata. Il-proċess għall-adozzjoni tar-
rakkomandazzjonijiet tal-BERS mill-Bord Ġenerali u l-fatt li r-
rakkomandazzjonijiet tal-BERS huma abbozzati b’mod formali ħafna ġew 
identifikati bħala sorsi probabbli ta’ dewmien. Id-destinatarji kultant qisuhom bħala 
wisq formali, li wassluhom sabiex jadottaw attitudni difensiva b’reazzjoni 
għalihom. Approċċ iktar gradwali jista’ jtejjeb l-impatt tal-azzjoni tal-BERS u 
jippermetti li jiġi involut fi djalogu kostruttiv ma’ destinatarji potenzjali fi stadju 
bikri. Jista’ jkun hemm lok biex jiġu estiżi l-għażliet għall-BERS biex jeżerċita aktar 
setgħat ta' persważjoni pereżempju permezz ta' ittri ppubblikati jew dikjarazzjonijiet 
pubbliċi bħala mezz biex tittejjeb il-flessibbiltà ta’ funzjoni ta’ twissija bikrija. Ġie 
ssuġġerit li l-figura ta’ Direttur Amministrattiv full-time tal-BERS tista’ taqdi rwol 
pożittiv f’dan ir-rigward billi ssaħħaħ il-viżibilità tal-BERS, u għalhekk il-kapaċità 
tiegħu ta’ influwenza qabel jinħarġu twissijiet u rakkomandazzjonijiet formali. 

4. KONKLUŻJONI 

Huwa diffiċli li tiġi vvalutata l-prestazzjoni tal-BERS bħala awtorità 
makroprudenzjali li tħares 'il quddiem minħabba l-bidu riċenti tiegħu. Madankollu, 
ir-rispons li rċeviet il-Kummissjoni mill-partijiet ikkonċernati turi li matul l-ewwel 
tliet snin ta’ eżistenza tiegħu, il-BERS irnexxielu jistabbilixxi ruħu bħala 
komponent ewlieni tal-qafas superviżorju Ewropew. Il-partijiet ikkonċernati għarfu 
li l-BERS ilu jipprovdi forum uniku għad-diskussjoni dwar kwistjonijiet ta’ stabbiltà 
finanzjarja matul il-kriżi u li qajjem għarfien fost dawk li jfasslu l-politika dwar id-
dimensjoni makroprudenzjali ta' politiki u regolamenti finanzjarji. Il-BERS jibqa’ 
komponent importanti tas-SESF. 



 

12 

Filwaqt li wieħed iżomm f’moħħu dawn il-kisbiet, hemm madankollu, mertu f'li 
tinġibed l-attenzjoni fuq aspetti importanti tal-qafas tal-BERS bil-ħsieb li tissaħħaħ 
l-effiċjenza ta’ superviżjoni makroprudenzjali fil-livell tal-UE.  

Ċertu titjib jista' jiġi implimentat fi żmien qasir mill-BERS u ma jeħtieġ l-ebda bidla 
fil-qafas leġiżlattiv. Dan huwa l-każ fir-rigward ta’ pereżempju:  

- Strateġija ta' komunikazzjoni iktar proattiva u interazzjoni iktar bikrija ma' 
destinatarji potenzjali. Dan jista’ jinkludi, b’mod partikolari, skambju aħjar ta' 
informazzjoni mal-KEF u involviment iktar b’saħħtu tal-BERS fid-diskussjonijiet u 
l-laqgħat tal-KEF. Il-BERS jista’ wkoll jagħmel aktar użu mis-setgħat ta' 
persważjoni pereżempju permezz ta' ittri ppubblikati jew dikjarazzjonijiet pubbliċi, 
bħala mezz biex tittejjeb il-flessibbiltà ta’ funzjoni ta’ twissija bikrija qabel 
kwalunkwe twissija jew rakkomandazzjonijiet formali jkunu maħruġa. 

- Frekwenza miżjuda tal-laqgħat tal-Kumitat ta' Tmexxija. Dan jista’ jkun 
mezz biex jissaħħaħ ir-rwol tal-Kumitat ta’ Tmexxija billi jiġi permess li jissorvelja 
aktar mill-qrib il-ħidma tal-istrutturi ta' ħidma tal-BERS bejn laqgħat tal-Bord 
Ġenerali. 

- Inqas formaliżmu fit-tfassil tar-rakkomandazzjonijiet tal-BERS. Dan jista’ 
jikkontribwixxi biex jitqassru l-iskadenzi għall-adozzjoni tar-rakkomandazzjonijiet 
u titjieb ir-reattività tal-BERS, biex b’hekk tissaħħaħ il-funzjoni ta’ twissija bikrija 
tiegħu.  

- Ibbilanċjar mill-ġdid tal-enfasi lil hinn mir-riskji bankarji. Il-BERS beda 
jwessa’ l-perspettiva tiegħu u riċentement ħadem iktar u iktar fuq kwistjonijiet mhux 
bankarji. Tali xejra hija milqugħa u għandha tiġi segwita peress li huwa importanti li 
tinżamm id-dimensjoni transettorjali tal-mandat tal-BERS. 

Fl-istess ħin, ħafna kwistjonijiet identifikati mill-partijiet ikkonċernati bħala li 
jeħtiġilhom aktar attenzjoni jikkonċernaw ir-Regolamenti ta' Fondazzjoni tal-BERS 
infushom. Dan kieku japplika notevolment għall-arranġamenti għall-presidenza 
(peress li l-President tal-BĊE kien maħtur għall-ewwel mandat ta’ ħames snin, 
jiġifieri sas-16 ta’ Diċembru 2015); il-ħolqien ta’ funzjoni ta’ Direttur 
Amministrattiv full-time; bidliet fl-istruttura tat-teħid tad-deċiżjonijiet (pereż. 
emendi tal-kompożizzjoni tal-Bord Ġenerali u l-Kumitat ta’ Tmexxija, tnaqqis tad-
daqs tal-Bord Ġenerali, tisħiħ tas-setgħat tat-teħid tad-deċiżjonijiet tal-Kumitat ta’ 
Tmexxija eċċ.). Il-Kummissjoni għandha l-ħsieb li tkompli teżamina l-aspetti tekniċi 
u ġuridiċi tal-kwistjonijiet varji mqajma u li tniedi xogħol ta’ tħejjija biex tivvaluta 
alternattivi possibbli biex jiġu indirizzati dawn il-kwistjonijiet. Dan ix-xogħol se 
jeżamina b’mod partikolari:  

- L-identità organizzattiva: Hemm bżonn ta' tkabbir tal-vizibbiltà u l-awtonomija 
tal-BERS, filwaqt li jiġi permess ikompli jibbenefika mir-reputazzjoni u l-għarfien 
espert tal-BĊE. Il-Kummissjoni se tkompli tirrifletti dwar din il-kwistjoni. Il-
possibbiltà ta’ struttura maniġerjali b’żewġ livelli bil-President tal-BĊE bħala 
President u Direttur Amministrattiv full-time ġdid li jmexxi l-attivitajiet ta’ kuljum 
tal-BERS hija possibilità waħda li tista’ tiġi esplorata aktar. 

- Governanza interna: L-istruttura interna attwali tal-BERS tista' tibbenefika minn 
riforma. B’mod partikolari, hemm lok għas-simplifikazzjoni tal-arranġamenti tat-
teħid tad-deċiżjonijiet li jinvolvu l-Bord Ġenerali u l-Kumitat ta’ Tmexxija billi 
jitnaqqas id-daqs tal-Bord Ġenerali jew jiġu delegati/trasferiti aktar setgħat lill-
Kumitat ta’ Tmexxija. Jista’ jkun hemm potenzjal ulterjuri għat-titjib tal-effiċjenza u 
l-effettività tal-kumitati konsultattivi ta’ appoġġ.  

- Għodod: Il-BERS ħareġ sensiela ta’ twissijiet u rakkomandazzjonijiet formali 
matul l-aħħar tliet snin. Madankollu, hemm il-possibilità li jiġu estiżi l-għodod tal-
BERS sabiex jeżerċita aktar setgħat ta' persważjoni biex tittejjeb il-flessibbiltà u t-
trawwim ta’ intervent bikri. Min-naħa l-oħra, jista’ jkun hemm lok biex jiġi 
speċifikat b’mod iktar ċar ir-rwol tal-BERS fir-rigward ta' bidliet leġiżlattivi. 

Ix-xogħol tekniku u ġuridiku li se tieħu ħsieb il-Kummissjoni se jkun jista' jqis l-
elementi importanti tal-arkitettura finanzjarja globali li għadhom mhumiex 
f’posthom illum: il-pilastri varji tal-Unjoni Bankarja għadhom mhumiex stabbiliti 
bis-sħiħ; L-Istati Membri jinsabu fil-proċess li jistabbilixxu awtoritajiet 
makroprudenzjali nazzjonali; ir-responsabbiltà makroprudenzjali fil-BĊE/MSU qed 
tiġi stabbilita. Aktar ċarezza dwar dawn l-elementi kollha hija meħtieġa qabel 
kwalunkwe azzjoni leġiżlattiva possibbli tista' tiġi proposta dwar ir-riforma tal-
BERS, peress li dawn ikollhom impatt ċar fuq it-tfassil tal-proposta. 

